Ivanajt: Prej shpirtit poetik... te fryma shtetformuese

nga Jozef Radi

Nga problemet e shoqërive që dalin nga diktatura nuk janë krimet e kryera, ato tashmë janë thjesht fakte dhe statistika, tronditëse është beteja për mbulimin e krimeve, dhe përdorimi i krejt asaj makine dikur shtypëse në nji kah të ri. Mendoj se nji nga mjetet më efikase për mbulimet e krimeve, është heshtja e organizuar. Heshtja e organizuar është rrënuese, pse ngjan si atavizëm e diktaturës. Ajo të lejon të mendosh se shteti është krejt i pandjeshëm ndaj asaj çka ka shklaktuar, po edhe i vlerave dhe modeleve sublime, që sakrifikuan në emër të shtetit, aq sa qesharaksia e sotme se “Po bëjmë shtet!” kur nuk vlerëson asnjë prej “modeleve të nalta” s’është veçse një propagandë e shpëlarë që shpjegohet thjeshtë me faktin se kush s’ka asnjë dëshirë t’u japë hapësirë modeleve, nuk mund të asgjë përtej propagandës.

Prandaj, e vlerësoj se beteja me heshtjen e organizuar duhet të jetë beteja më e rëndsishme e nji shoqërie që kërkon të radhitet e të bëhet pjesë e bashkësisë së botës së qytetëruar, dhe vetëm fitorja mbi heshtjen e organizuar, mund ta emancipojë një shoqëri, vetëm kjo fitore krijon mundësinë e përndritjes dhe përtëritjes së vlerave të vërteta e që nis me vendosjen e figurave të shquara në piedestalet që ato meritojnë... 

Tre personazhet e kësaj konference përkujtimore, vijnë nga vitet ’20-’30, koha më e lavdishme e kulturës shqiptare, dhe ne ende kemi gjurmë të tyre të betejave për emancipim të shoqërisë shqiptare, dhe përpjekje intelektuale për t’i dhënë shtetit të shqiptarëve energjitë e tyre positive. Këto gjurmë janë ende të mbuluara me heshtje, me shumë heshtje, aq sa përpjekja jonë s’është veçse një dëshirë vullnetmirë për t’u përplasur me këtë heshtje e për t’i dhënë kohës që ende i përkasim, këto dëshmi e modele që kjo shoqëri e edukuar me përjashtimin të mësohet të ndryshojë, që kjo shoqëri që ka kultivuar e kultivon heshtjen e ta kuptojë se është e gangrenizuar me urrejtje...

Të tre figurat në fjalë, që sot jetojnë sëbashku në kët libër, i bashkon shumçka mes tyre... e unë do të përpiqem të gjej pikat e tyre të përbashkëta, që pak kohë më parë as i kisha menduar. 
Së pari, ajo çka i bashkon figurat e vëllezërve Martin Ivanajt, Mirash Ivanajt dhe Lazër Radit është fakti se coptimi i Shqipërisë prej marrëveshjes londineze, i gjen të tre jashtë territorit shqiptar nën një shtet të porsalindur e konglomerat, të quajtur Jugosllavi; kështu të tre shkollimin e mesëm  (dikush pjesërisht) e kryen aty pra ishin sllavishtfolës.

E dyta, përbashkuese e që ka shumë rëndësi për të arthmen e tyre është se fati (në kohë të ndryshme) u krijoi mundësi të jetojnë e të studiojnë katër vite në “Qytetin e amëshuem” dhe jo vetëm, por ajo çka të habit e të trondit njiherit asht se te tre studiojnë në “Sapienza” të Romës, e si të mos mjaftonte kjo, të tre doktorojnë në Jurisprudencë me 110/110 e “summa cum laude” e si për t’i vazhduar habisë Martin Ivanaj edhe Lazër Radi, mbrojnë doktoraturën me “Kanunin e Lek Dukagjinit”, çka i shtyu profesoratet e Sapienzës, të këmbëngulin t’i kishin si profesorë në shkollat e tyre këto figura që premtojnë edhe pse të ardhur nga ana tjetër e Adriatikut... 
E treta e përbashkët e tyre, vazhdon e bëhet më tronditëse. Të tre me bindje vendosin të kthimin në atdhe, t’i shërbejnë vendit të tyre, e të jenë gurë ngrehine të një vendi të ri me histori të lashtë... Të tre e lënë Romën, Martini do të sjellë prej andej një vajzë italiane, që do të ishte model përkushtimi dhe respekti i traditës shqiptare, Mirashi sjell gërshetin e një dashurie të përjetshme, Lazri një fëmijë përdore... 
Ajo çka i bashkon e i ndan sërish të tre këta djem, është se ata janë të besimit katolik, por përpara besimit fetar ata kanë dashurinë për Shqipërinë. Në publicistikën e të treve, shtrirë në kohë të ndryshme janë dëshmi që ende sot mund t’i shërbejnë historisë së këtij vendi… pra edhe publicistika është element përbashkues i tyre...

Ndërsa Mirashi do të jetë fillimisht profesor e më pas bashkëvuajtës me Lazër Radin, me Martinin pikat e takimit mes tyre mbeten vetëm virtuale, në rrafshin e jurisprudencës. 
Të tria këto figura do të kishin të përbashkët edhe dramën e tyre në vitet '40. Një vit mbas pushtimit do të vdiste në mërgim, Martin Ivanaj, i ri vetëm 52 vjeç; mbas 17 muajsh në atdhe do të arrestohej e s’do të dilte i gjallë nga dënimi Mirash Ivanaj në moshën 62 vjeç në nëntor të 1944, do të arrestohesh e dënohesh nga gjyqi special Lazër Radi e më pas me një odise burgjesh e internimesh do të mbyllte sytë në moshën 82 vjeçare, kurse në tetor të 1947...
Si prej një vullneti hyjnor, fatet e këtyre tre njerëzve do të takoheshin sërish në një pikë tejet të rëndësishme, për të mos e lënë harresën ta ushtronte atë pushtet të dhuruar nga diktatura. Janë pikërisht botimet e hershme “Misteret e një Ministri” dhe “Epopeja e Njeriut”, qe kanë sjellë sot veprën e plotë: “Mirash Ivanaj - Ministri i Hekurt”.
Në jetën e vështirë të kampeve të interrnimit, e kisha dëgjuar shpesh tim atë të fliste për një figurë që ai e donte, e vlerësonte bile e adhuronte... por që në asnjë libër shkolle, në asnjë fjalor, në asnjë diskutim publik, në asnjë gazetë s’e kishte rastisur qoftë edhe shkarazi: quhej Mirash Ivanaj. 
Erdhi një kohë që bisedat mes meje dhe Lazër Radit morën tjera përmasa, dhe frika mos mosha bënte ato shakatë e befta, iu luta mjaft tim eti derisa e binda të ulej e t’i shkruante kujtimet e veta për Mirash Ivanaj... 

Dhe vërtet, këmbëngulja ime e detyroi të sillte gjithçka dinte për atë figurë madhështore që sa herë përmendesh midis miqve të tij të kampit, mblidhte një konsensus të çuditshëm... Ai la një dorshkrim 40 faqesh, dhe e fshehu diku në një qoshe, në pritje të kohrave më të mira... 
Ndërkohë morëm vesh se: Mirash Ivanaj, kishte një mbesë, se ajo jetonte në Amerikë, se ushqente shumë dashuri për ungjin e saj të ndritur… dhe se ne duhej të besonim se diktatura do të kishte një fund, i cili vërtet… nuk vonoi.

Fati e desh, që bisedën e parë telefonike  në italisht, me mbesën e Profesor Ivanajt ta bëja unë. Ishte një ditë pranvere të vitit 1991, ku ajo e mallëngjyer dhe e lumtur, më shprehu me emocione të thella se posa të ishte e mundur do të vinte e të na takonte... 

Ndoshta ky rrëfim sot është paksa i tepërt, por më besoni s’mund të mbrrija te trajtimi i temës së poetikës së Ivanajve pa përmendur se në vitin 1993 Drita Ivanaj erdhi në familjen tonë e në nji çast tejet prekës e solemn iu dhurua një torbë e bardhë me gërshetin e një vajze të huaj, e cila kishte qenë historia më e madhe e dashurisë së ungjit të saj. Ky kujtim, që ai e kishte ruajtur në atdhe, në mërgime, në burgje dhe si të tillë e kishte lënë amanet që s’e treste as dheu, mbrriti në duart e mbesës së tij të vetme. Këtu s’ka asgjë prej përralle, e përralltë është ajo çka nis prej këndej.

Në Arkivin e Shtetit, Lazër Radi, gjeti mes tri arkave me dorëshkrime nga fondi Mirash Ivanaj një libërth poetik. Ndërsa shkunde pluhurin e një gjysëm shekulli, si pluhur yjesh, mes tjerash gjeti edhe dorëshkrimin e punuar me kujdes me dorë, "Çovjeka epopeja" (Epopeja e Njeriut), po edhe me skica e figura të dy vëllezërve Ivanaj. 

Ishin 21 poezi të një bukurie e sensibiliteti të rrallë... Shkruar midis Beogradit e Romës, midis rinisë së hershme dhe asaj së vonë, ku të dy djelmoshat janë bashkë poetikisht prej tetorit të vitit 1908 e deri në shtator të 1918... Ashtu së bashku djelmoshat malësorë, herë si nxënës gjimnazi e herë si studentë shembullorë universiteti, shfaqen sërish bashkë. Fizikisht e shpirtërisht sa vepra e tyre më e hershme e “Epopesë së Njeriut” shpërfaqet si një monument i përbashkët, e simbas mendimit tim, koncepti i tyre poetik qëndron në nivele të larta trajtimi e përmes një frymë moderne konceptimi... Unë s’do të merrem gjatë si vëllezërit Ivanaj mbrritën te kjo poetikë të përbashkët, mbasi ajo është trajtuar mjeshtërisht përmes një frymë psikoanalitike të lëvdueshme nga përkthyesi i tyre, Lazër Radi, por çfarë përfaqëson kjo poetikë për letërsinë shqipe dhe si mund të klasifikohet kjo lloj poezie, kur shpirti i malësorit zgjedh si gjuhë komunikimi jo atë gjuhë të shpirtit prej kah ata nisen, por një gjuhë ku ata shkollohen e rriten... S’mundem të besoj se ata s’mund t’i shkruanin në shqip ndjenjat e tyre. Por besoj se mosha e tyre, ambjenti ku ata kultivoheshin dhe cilësia e ndikimit poetik të atyre botëve letrare me të cilën ata mëkoheshin, i ka shtyrë të zgjedhin pikërisht gjuhën e shkollimit të mesëm, si mjeti më i fuqishëm që mund ta përcillte mesazhin e komunikimit të tyre poetik, ende të palexuar e të pakuptuar si duhet ndër ne.
Në kohët e mëvona vëllezërit Ivanaj do të dalloheshin për një tjetër frymë, atë të përgjegjsisë intelektuale, të korrektesës ligjore dhe këmbënguljes shtetformuese. Si të tillë ata mbeten me kontribute të larta e të pamohueshme… 


Në vitet, ‘90 figurat e vëllezërve Ivanaj ishin pothuaj të harruara e të betonuara me heshtje diktatoriale. Lazër Radi kishte pasur fatin t’i shpëtonte gjallë plojës së 47 viteve. Në vitet e fundit ai e kishte rinisur betejën e përtëritjes së kujtesës kolektive dhe rikthimin e së vërtetave të groposura... Unë mendoj se ishte pikërisht figura e Mirashit që e solli edhe figurën e Martinit në një simbiozë të rrallë, prej artit poetik te fryma shtetformues, përfshi edhe gjithë kontributet e tyre në kulturën shqiptare. Kështu, ata dolën të tre së bashku nga heshtja duke ia dhënë dorën njëri-tjetrit si në një Besë malsorësh, e ku Mirashi nga adhurues i kësaj fjale ishtë kthyer në ringjallës. Poezia u bë një urë e rëndësishme përbashkuese i këtyre tre figurave që sot pa as më të voglin dyshim janë pjesë e qenësishme e kulturës dhe kujtesës kolektive. E në mbyllje mund të themi: edhe pse koha kaloi egërsisht mbi jetën dhe veprën e tyre, ata veçmas dhe të tre bashkë dëshmuan se në udhëtimin drejt së vërtetës s’ka dhunë që mundet të jetë fitimtare.

